
У абдымках палёў i лясоў 
 
 

Не здзіўляцца табе немагчыма,  
Ці то спёка, ці вея снягоў.  
Разліваецца ў сэрцы Айчына,  
Як рака, што імкне з берагоў. 
 
Перапоўнены шчасцем да краю,  
Закалыханы яснай красой,  
Я, здзіўлёны табой, заміраю  
У абдымках палёў i лясоў. 



 

УСТАНЬ ДА СОНЦА! 
 
Устань да сонца —  
Будзе рунны дзень,  
Клапотліва-ўмалотны i гарачы.  
Чакае праца прыпарам надзей,  
Бо на зямлі не можа быць іначай. 
 
I трасамі, што ў космас праляглі,  
I вершамі, i цёплым караваем  
Любоў святую да сваёй зямлі  
Па кропельцы ў сабе мы адкрываем. 
 
Не важна, хто ты — хлебароб, паэт, 
Адно на ўсіх людзей зямное шчасце.  
Галоўнае, які пакінеш след,—  
Па ім ступаць далей твайму нашчадку! 



 

ХЛЕБ 
 

Рыгору Барадуліну 
Нібыта ў жыце перапёлка,  
Устрапяпулася душа.  
П'ю хлебны пах.  
Ён лепш за зёлкі,  
Лепш сырадою з гладыша. 
 
Ля печы маці б'е паклоны,  
I кожны з ix, як адкрыццё.  
На залатых далонях клёна  
Ляжаць не боханы — жыццё. 
 
I так захочацца — аж слінкі —  
Акрайчык адламаць цішком  
Ад той пахучае скарынкі,  
Што млее там, пад ручніком. 
 
Як светла стала ў нашай хаце,  
Аж вокны зіхацяць яе.  
У сенцы хлеб выносіць маці —  
Яму пашану аддае... 
 
Закінутыя на гарышча, 
Пыляцца клёпкі ад дзяжы. 
I мы па праву ганарымся, 
Што ў вёсцы ў краме хлеб ляжыць. 
 
А памяць пільная вартуе 
Хвіліну тую праз гады,—  
Як рэжа, стоячы, матуля  
На лусты бохан малады. 



 

*  *  *  
Жыццё кранае нас 

то ўсмешкай шчыраю,  
То лёгкім дотыкам любімых рук...  
Гады плывуць 

неўтаймаваным выраем,  
I робяць нада мной 

за кругам круг. 
 
Гул сосен, 

плёскат хваль 
i слова матчына  
Аздобілі быцця жывую ніць.  
Я без празрыстай, як сляза, 

Ушаччыны 
Свет гэты ўвесь 

не здолею ўявіць. 



 

МЫ ЎСЕ САЛДАТЫ 
 
I ты, i я —  
Мы ўсе салдаты,  
Салдаты праўды i святла.  
I нам вяршыць бядзе адплату,  
Адкуль яна б ні прыпаўзла. 
 
Ў баі за велічныя мары,  
Хоць не грыміць гарматны гром,  
Баец Айчыннай — нам таварыш,  
Бо прыклад мы з яго бяром. 
 
Мацнее пакаленняў брацтва,  
Радзіма — 

наш вялікі дом.  
Чырвоны сцяг, 

як знак сваяцтва,  
Збірае над сваім крылом. 
 



 

ACHOBA 
 
Мулкія для нас падушкі пульхныя,  
Нас калышуць штормы i тайга.  
Мы умеем i сядзець за пультам і,  
I ў аглоблі атам запрагаць. 
 
Разгайданы лайнераў грымотамі,  
Небасхіл, як шыбіна, звініць...  
Ды глядзім з ранейшаю ахвотаю  
Нa прыбой мядзяны спелых ніў. 
 
Нa зямлі, што намі перайначана,  
Дзе трывожыць сны блакадны дым,  
Ападзе нячутна слова матчына  
Нам на душы снегам маладым. 
 
I слязіну, што ў вачах навернецца,  
Высушыць праменьчык трапяткі.  
Як раней, у светлае паверыцца  
Неспакойным нам i вам, бацькі. 
 
Не бяда, што рытмы, моды новыя!  
У галоуным з вамі мы навек —  
Лічым хлеб i праўду той асноваю,  
Без якой загіне чалавек. 
 



 

* * * 
 
Усюды цуды прыкмячаю,  
Хачу спасцігнуць: як, калі?  
А дзень стаіць такі звычайны  
I незвычайны на зямлі. 
 
Круты палёт пчалы руплівай,  
Карона сонца ў вышыні,  
I немаўлятак смех шчаслівы,—  
Ва ўсім пазнання карані. 
 
Пяе світальнае паветра,  
Крыніца шчодрыцца вадой...  
Маё здзіўленые з'явам светлым  
Струменіць праз падзол гадоў. 
 
Хоць век ніхто мне не надточыць,  
Другога не хачу жыцця,  
Бо нават будні дзень — святочны,  
Ён — час зямнога адкрыцця. 



 

НАШ ЛЁС 
 
Лёс у дзядоў не быў салодкі,  
Бяда да косці цорла плечы.  
Яны дарма не дралі глоткі,  
Казалі слова ў грознай сечы. 
 
Але i ў бітве з чорным збродам,  
Да донца помстаю працятыя,  
Адной рукой трымалі зброю,  
Другою — для раллі зярняты. 
 
Лёс у бацькоў не быў бясхмарны.  
Калі зямлю скрывяніў чэрвень,  
Па ўсіх франтах суровым маршам  
Яны ішлі над куляў чэргі. 
 
I на вышынях, пасля бою,  
Не куляй, дык знямогай збітыя,  
Адной рукой сціскалі зброю,  
Другой — камяк, крывёй абліты. 
 
Лёс наш турботны i шчаслівы.  
Пад зіхатлівым сінім небам  
Вядзе мяне мой век імклівы  
Па той зямлі, што пахне хлебам. 
 
Ды ўспамінаючы старое,  
Дзядоў, бацькоў я чую голас —  
Адна рука ляжыць па зброі,  
Другая лашчыць спелы колас. 



 

БАЛАДА 
 
Праз завею — сані, сані...  
Ля дарог бярозак дым.  
У марозным акіяне  
Замятае снег сляды. 
 
З-пад падкоў маланкі іскраў,  
Коні сталі ля сяла:  
Вой заснуў у полі чыстым —  
Сэрца выпіла страла. 
 
Ля завеянай папахі  
Пір чакаюць груганы.  
Вецер доляй горкай пахне,  
Круціць чуб яго льняны. 
 
Закаціліся за вейкі  
Маладыя поўні воч.  
А зямля ляжыць, як вечнасць,  
Меч у ёй тырчыць наўзбоч. 
 
Сцёк крывёй густою захад,  
Змрок завесіў курганы.  
Русь глядзіць на свет без страху,  
Стогнуць хрыплыя званы. 
 



 

РОЗДУМ 
 
Уладзіміру Караткевічу 

Гісторыю зямлі маёй цярплівай  
Падручнікам вучнёўскім не ахопіш.  
Гляджу на Белай Вежы ўзлёт імклівы,  
На каску, што ржавее у акопе. 
 
Гады сівыя сцелюцца туманам,  
Нядаўнія — гараць зарой трывожнай.  
Я крочу на мясцінах неўзараных,  
Нібы па тонкім лёдзе, асцярожна. 
 
У даўніну іду, як у разведку,—  
Там звон мячоў, там водбліск зараніцы.  
На ўсім шляху стаяць нямыя сведкі —  
Валы, муры, траншэі i байніцы... 
 
Радкі былога ткаліся паволі,  
Свяціла свечкай летапісцам поўня...  
Шануй здабытую ў змаганнях волю —  
Цябе i праз вякі нашчадкі ўспомняць. 



 

ТАЛАКА 
 
Адпелі пеўні трэція,  
Сняданак слаўны — клёцкі.  
Рукавы — аж па локці,  
Сякеры — з-пад павеці. 
 
Якая нашча праца?  
Курам на смех, дый годзе.  
Моц маецца ў народзе,  
Каб здолеў зруб падняцца. 
 
Халодзіць грудзі вецер,  
Ёсць згода i натхненне...  
Як смолка па бярвенні,  
Пот на ілбе засвеціць. 
 
Нібы духмяных трэсак,  
Тут жартаў адмысловых.  
Ў кішэнь не лезь за словам,  
Калі адказваць трэба. 
 
А зруб расце, як цеста  
У гаспадыні ў дзежцы.  
I так, як i вядзецца,  
Пад нос мармычуць цеслі:  
«Талака, талака  
Аж да самага вянка...» 
 
У хаце быць радзінам,  
Грымець у ёй вяселлям...  
Нам будаваць i сеяць  
Заўжды сям'ёй адзінай! 



 

ДУША ЛЕСУ 
 
Як дрэва, рос я разам з лесам,  
I сёння там — жаданы госць.  
Я зразумеў яшчэ з маленства:  
Як у людзей, душа ў ім ёсць. 
 
Калі не так, нашто б глухому  
Да нашых клопатаў i бед,  
Яму, не водаючы стомы,  
Ісці ўвесь час за намі ўслед? 
 
Жаўцеюць смольныя бярвенні,  
Хоць зруб пакуль, а не жытло,  
У ім суцішся па імгненне —  
Аслепіць звонкае святло. 
 
Лес аддае для кожнай хаты  
Кавалачак душы святой.  
Ці не таму яны багаты  
Гасціннасцю i дабратой? 
 
Вайною хрышчан не адною,  
I намі крыўджаны не раз,  
Стаіць мой лес густой сцяною —  
Устойлівасці вучыць нас. 
 
Галіны расхіну, як дзверы,  
I моўчкі пастаю спярша...  
А нехта усё яшчэ не верыць,  
Што i у леса ёсць душа. 



 

* * * 
 
Цалік за ноч дашчэнту ўзрыты  
Каля старой калгаснай пуні.  
У лунках, капытом прабітых,  
Зазелянелі стрэмкі руні. 
 
Убіўся лось у стог паснедаць,  
Даўно ўжо бедалага посціць.  
Пад шапкай сонечнага снегу  
Траве прысніўся росны поплаў. 
 



 

ПРАЦЯГ 
 
Космас у цалік штурмуюць людзі,  
Розум — ветразь зорных караблёў.  
Толькі нам i там заўсёды будзе  
Чуцен хлебны пах зямных палёў. 
 
Нам яшчэ прыйсці да думкі: трасы,  
Што прабілі цемры дзірваны,—  
Велічны працяг у новым часе  
Цёплай i вільготнай баразны 
 
 



 

НЕАБХОДНАСЦЬ 
 
Вельмі многае хочам  
Мы адкрыць i стварыць.  
Прагна свецяцца вочы —  
Нашых мар ліхтары. 
 
Вераць мудра на слова  
Нам, як дзень, маладым.  
А жар-птушка, што ловім,  
Растае, нібы дым. 
 
Не ў паспешлівай славе  
Я цяпер пазнаю  
На жыццё свае права,  
Неабходнасць сваю. 
 
Не кранаюць, папраўдзе,  
Міражы, што сплылі.  
Ёсць канкрэтныя справы  
На канкрэтнай зямлі. 
 
Аддаю ласку хлебу,  
I гружу, i кашу.  
Мне нямногае трэба,  
Аднаго я прашу, 
 
Каб са мною да скону  
Быў мой бор i рака,  
Каб, як цёплы рамонак,  
Мне свяціла дачка. 



 

* * * 
 
Мы вырасталі не на булках,  
Хлеб чорны быў, нібы ралля.  
Таму i не здаецца мулкай  
Пад босаю нагой зямля. 
 
I песні нашыя не з мёду —  
У ix i радасць ёсць, i боль.  
I мы гасцям нясём заўсёды  
Не хлеб i цукар, а хлеб-соль. 
 
Салодкі хлеб... Ды гэта ж плёткі!  
Запомніў я з маленства дзён,  
Што хлеб не можа быць салодкім.  
Як пот людзей, салены ён. 



 

ВЕЧНАЯ РАДНЯ 
 
Як поле, у людзей душа адкрыта,  
Пасей дабра зярняты ў глебу ты —  
Дабра саспее колас залаты.  
I у маіх грудзях шапоча жыта  
Аб нечым светлым, родным i святым. 
 
У жыта з небыццём няма агулу.  
Будзь бласлаўлёнай прадзеда сяўня,  
Што падарыла мне пачатак дня,  
Прынесла песню, накарміла i абула...  
Жыццё i жыта — вечная радня. 



 

ЗДЗІЎЛЕННЕ 
 
Зямля падрабнела ў людскім уяўленні,  
Вакол абляцець хопіць менш двух гадзін.  
Ды ўсё ж не згасае, як зорка, здзіўленне  
Прад матчыным краем, што ў сэрцы — адзін. 
 
Шчымліва-салодкія тыя хвіліны,  
Калі ў век касмічны махне грабянём  
Чырвоным, нібыта у пеўня, рабіна  
Ля хаты, якую ніяк не мінём. 
 
Па сцежках маленства назад не вярнуцца,  
Ды памяць кладзе за сцяжкамі сцяжок,  
I раптам захочацца стаць, азірнуцца  
З пагорка гадоў на світальны лужок. 



 

МАЯ СЦЯЖЫНА 
 
Бяда мяне па свеце не насіла,  
Я на чужыне слёз не ліў цішком  
Па той зямлі, што беражна расціла,  
Дзе сонца ясна i зімой свяціла, 
Дзе росны луг так пахнуў малаком. 
 
Усё са мной, на ёй жыву, адзінай.  
Узгоркамі, палямі, цаліком  
Туды бяжыць гадоў маіх сцяжына,  
Дзе кожная алешына, асіна  
Абцалавана веснім вецярком. 



 

* * * 
 
Зямля ў нас, напэўна, такая...  
Пастой хоць імгненне ў цішы  
I песня ў табе загукае,  
I вылеціць птушкай з душы. 



 

ПЕСНЯ МАЦІ 
 

С ветлай памяці Алены С ця панаўны—  
маці Петруся  Усц інавіча Броўк і 

Ходзім без супынку мы па свеце,  
Дзівіць нас ашаламляльны век...  
Прынясе з маленства песню вецер —  
I замрэ, знямее чалавек. 
 
Слухаю яе i мне здаецца —  
Сэрца разарвецца ад любві.  
Што жыццём, паэзіяй завецца —  
Выспела у матчынай крыві. 
 
Песня да грудзей ласкава туліцца,  
I відаць мне, як па верасах  
Крочыць сын з сівенькаю матуляй,  
Іней у самога ў валасах. 
 
Песня зноў вядзе знаёмай сцежкай  
Да сялібы, над якой палын...  
Свеціць сондам матчына усмешка  
У трывожнай чырвані рабін. 



 

* * * 
 
Дарога уцякае паланянкай,  
Гайдаюць сонны іван-чай чмялі.  
I сонечна, i душна на дзялянках —  
Крыніцы перасохлі на зямлі. 
 
Як дзед сівы, гушчар ад пылу белы,  
На грыбніцы пясок ідзе вайной.  
У соснаў звонкастволых карабельных  
Вяршыні заплываюць жаўцізной. 
 
Пакурчылі свае лісцінкі лозы,  
Сухмень такая, што ў вушах гудзе.  
I «Беражыце лес!» — знаёмы лозунг —  
Вісіць, як напамінак аб бядзе. 
 
Прырода не выносіць аднабокасць,  
I ёй, нібыта сябру, не мані...  
Сягаючы імкненнямі высока,  
Не забывай заўжды пра карані. 



 

ЖНІВЕНЬ 
 
Аб восені табе напомніць  
I павуцінка на плячы,  
I спелы яблык, што, як поўня,  
У жаўцізне лістоў блішчыць. 
 
I пах густы зямлі i хлеба,  
Што забівае кожны пах,  
Ад спёкі выцвілае неба,  
I сок ажыны на губах. 
 
Ляцяць у першы шлях падлёткі,  
Раса на крылах маладых.  
Бялее воблачкамі лотаць  
У люстры сцішанай вады. 
 
Стары трыпутнік непрыкметна  
У пыл па макаўку завяз...  
I так зямлю цалуе лета,  
Нібыта у апошні раз. 



 

* * * 
 
Жыла ты сумленна i проста  
Ў падлеску сыноў i дачок,  
I ткала будзённасці кросны,  
Што год — то асобны уток. 
 
Вясна жаўруком адзвінела,  
Сышла за абшары лясоў,  
Зазімак крануўся нясмела  
Тваіх залатых валасоў. 
 
I дзецям усім без прынукі,  
Як выраю, крылы даў час.  
Ну, вось, дачакалася ўнукаў,  
Да кроплі падобных на нас. 
 
Твой хлеб сёння — нашыя весткі,  
А нехта не піша ізноў.  
A столькі зяцёў i нявестак,  
A столькі дачок i сыноў! 
 
Шукаюць яны незалежнасць  
За доўгай далёкай вярстой.  
Табе ж так няўцешна, няўлежна  
У хаце маўклівай, пустой. 
 
Матуля, прабач ім за гэта,  
I мне, бо i я не святы... 
За сонцам прыкоціцца лета —  
Сустрэнеш свой вырай i ты. 
 
I нас тая усмешка прывеціць,  
Якой не забыцца i ў сне...  
Я ведаю — ты ёсць на свеце —  
I цёпла, i радасна мне. 



 

* * * 
 
За акном у нераце галля  
Месяц маладым ляшчом заб'ецца.  
Варухнецца, як дзіця, Зямля  
У Сусвета вечнага пад сэрцам.  
Млечны Шлях ручпік спяшае ткаць,  
Росы зоркам абмываюць вочкі...  
Светла ў сне ўсміхаецца дачка, Ц 
ёплая, як ліпеньская ночка. 



 

ПАМЯЦЬ 
 

В ас ілю Б ыкаву  
Над зямлёй гараць вясёлкі мая,  
Чуцен зумкат сонечных чмялёў...  
Толькі памяць i любоў зямная  
Не знялі i сёння шынялёў. 
 
Недзе спее навальніцай здрада,  
Смерць сваіх трымаецца слядоў.  
Памяць чалавечая снарадам  
Разбівае ўшчэнт накат гадоў. 
 
Шлях яе i ў заўтра скіраваны  
Напярэймы подласці, бядзе...  
Лейтэнант, у стэпе пахаваны,  
У атаку зноў узвод вядзе. 
 
У яго адна ёсць мерка праўды,  
I сумленне аддае загад —  
З дзён былых наводзіць пераправу,  
I трымацца —  
Hi на крок пазад! 
 
I з душы, i з баявога слова  
Уцякае здрадлівы спакой.  
Сэрца у грудзях напагатове,  
Як граната з вырванай чакой. 
 



 

* * * 
 
Сонца над мядовымі пракосамі  
Стомлена плыве за далягляд.  
Я іду. 
Цалуе ногі босыя  
Травамі сасмяглымі зямля. 
 
З воблака-кудзелі цягне нітку  
Рэактыўны — ўвішны павучок.  
Ластаўкі снуюць над полем нізка,  
Быццам сесці хочуць на плячо. 
 
Ад каго ж я прычакаю ласкі,  
Як не ад зямлі, такой сваёй?  
I таму здаецца дзіўнай краскай  
Лебяда ля сцежкі палявой. 



 

РОДНАЯ ПЕСНЯ 
 
A жнеі ў полі пеставалі песню,  
Таму нам песня — тое, што i хлеб.  
Яна нясе на сонечным крыле  
Дабра i шчырасці людской прадвесне. 
 
Да кропелькі яна ў сябе ўвабрала  
I радасць, i маўклівую тугу.  
Без песні гэтай жыць я не змагу,  
Яе няма — i сэрца замаўчала. 



 

* * * 
 
Толькі вочы заплюшчу,  
Я пачую тады —  
За далёкаю пушчай  
Рэхам клічуць гады. 
 
Там, нібыта на момант  
Прыляцелі снягі,  
Ад вясёлых рамонак  
Пабялелі лугі. 
 
Заклапочаны нечым,  
Ходзіць шпак між разор.  
На патэльні сланечніку  
Семак буйных, як зор. 
 
Завязь яблык i сліваў  
Зноў люляюць сады.  
Там, як свет, я шчаслівы,  
Там юнацтва сляды. 
 
Толькі вочы заплюшчу —  
Прэч — i сум, i бяду!  
Там, за ўшацкаю пушчай,  
У жыццё я іду. 
 
 



 

ЦЯПЛЕЕ ЗЯМЛЯ 
 
«Цяплее зямля,— кажуць зноў у народзе,—  
Надоўга зіма-снегавіца сышла».  
Дзяды, што з развагай заўсёднаю ў згодзе,  
Шукаюць бясконца вытокі цяпла, 
 
Свой розум здагадкамі рознымі будзяць,  
Я ж маю на конт гэты думку сваю —  
Цяплее, бо шчодра сумленныя людзі  
Цяпло сваіх сэрцаў зямлі аддаюць. 



 

* * * 
 
У змроку плаваюць бярозы,  
Бялей ад снегу — дождж адмыў.  
Сады, кранутыя марозам,  
Ад комінаў да зор — дымы. 
 
Знаёма ўсё i не забыта —  
I гэты шлях, i  хат агні.  
Цяплу жаданаму адкрыта  
Душа, як i ў былыя дні. 
 
I легка мне, i добра дома,  
Гляджу з падзякай на зямлю.  
Мне стала толькі тут вядома,  
Kагo i што ў жыцці люблю. 
 
Таму i думаецца светла  
Пад пошум векавых бяроз.  
Махаю ім рукой прыветна,  
Нібыта свой вітаю лёс. 



 

ДЗЕД 
 
«Саб'ю труну — i на гарy,  
Змайструю, нібы цацку.  
I пахаваюць, як памру,  
Не абы-як. Па-царску!» — 
 
I, папляваўшы на далонь,  
Дзед браўся за сякеру.  
Зноў расчыняла ўсё сяло  
Прад майстрам насцеж дзверы. 
 
Каму — шчыльней падціснуць столь  
Каму — паставіць рамы.  
Пастукваў дзятлам малаток  
I ўвечары, i ўранні. 
 
I зрубы, як грыбы, раслі,  
Дварышчы пахлі стружкай...  
У хаце хтось дачку туліў,  
А нехта сына гушкаў. 
 
А ён падковай гнуў спіну,  
I ўсё зрабіў як быццам...  
Суседзі ладзілі труну —  
Дзед пра яе забыўся. 



 

* * * 
 
Абуджан лес сабачым брэхам,  
Кулём ад елкі да сасны  
За беляком імчыцца рэха  
I б'е у вушы, як званы. 
 
I можа б я — пагоні сведка —  
Зайчыных не заўважыў слёз,  
Калі б не помніў, што нярэдка  
Быў i ў людзей падобны лёс. 



 

ЛЁН 
 
Я трохі паблукаў па белым свеце,  
Але такой не бачыў больш красы.  
Расчэсвае льняныя пасмы вецер,  
Нібы дзяўчаты нанач валасы. 
 
Нядоўга сонцу шчодраму кружыцца,  
За сіні лес закоціцца цішком.  
Засцелецца жыцця твайго сцяжына,  
Як першым снегам, белым ручніком. 
 
Сумуе лён аб праляцеўшым леце...  
Іду паволі, насцярожан слых.  
Мелодыю вякоў выводзіць вецер  
На звонкіх срэбных 

струнах ільняных. 



 

* * * 
 
Якія ночы дорыць жнівень!  
Бунтуюць конікі ў траве.  
Качыны вывадак імкліва  
Дарожкай месяца плыве. 
 
A зоркі вышай падняліся,  
Буйнее золкая раса  
На цёплым, як далоні, лісці,  
На непагасных верасах. 
 
Ласкава шэпча ў вуха вецер,  
Сасна шуміць над галавой  
Аб тым, што я у гэтым свеце  
Жаданы самы, самы свой. 
 
I добра мне ісці сцяжынкай  
Ці пыльнай мяккай каляёй,  
Крывінкай кожнаю i жылкай  
Злівацца з роднаю зямлёй. 
 



 

* * * 
 
Паліўся дождж раптоўна,  
Нібы з вядра, 

абдаў,  
Сіпіць паблізу чоўна  
Раз'юшана вада. 
 
Прыкметам пе паверыў,  
Вярнуцца ў час не змог.  
Цяпер навошта бераг,  
Калі да ніткі змок? 
 
Кладзі на лаўку вёслы,  
Аддайся волі хваль  
I слухай звонкі плёскат —  
Вясёлых кропель баль. 
 
Дождж маладзіць паволі  
Прырэчныя сады...  
I я не быў ніколі  
Такім вось маладым. 



 

ВЯСНА 
 
Нас вясна ўзяла за рукі  
I на свята павяла  
У прастор, дзе спеюць гукі,  
Дзе аблёт вядзе пчала. 
 
Сэрца насцеж, вочы насцеж,  
Насцярожан чуйны слых.  
Колькі радасці i шчасця  
Нам з табою на дваіх! 
 
Грае ў сонечпыя трубы  
Бор сівы, 

звініць рака...  
Як падлётак жаўтадзюбы,  
На зямлю глядзіць дачка. 



 

* * * 
 
Наскрозь прасвечаныя сонцам,  
Калышуць неба галубы.  
Паруе бульбінаю сопкай  
Зямля, чакаючы сяўбы. 
 
Блішчаць салдацкімі штыкамі  
Крутыя лемяхі плугоў.  
А далеч ясная такая —  
Няма для рэха берагоў. 
 
Грымоты мірнага змагання  
Гучаць мелодыяй вясны.  
Мне людзі бачацца багамі  
Часінай першай баразны. 
 
Руплівасць ix паклону варта —  
Пасеяў, вырасціў, змалоў...  
I я ў глыбі душы упарта  
Шукаю зерне добрых слоў. 



 

СЕЙБІТУ 
 
Вось i надышла ў душы вясна...  
Зноўку пальцы чуюць цёплы дотык —  
Рунь пад снегам спіць 

у кроплях поту, 
Значыць будзе, 

будзе жыць яна. 
 
Стома, мазалі... 

Пра ix пасля.  
Ручаі прабілі льду скарынку.  
Светлым прадчуваннем мацярынства  
Шчодрая напоўнена зямля. 
 
Хай шукае нехта бальшакі,  
А твая бяжыць сцяжына полем.  
I няма на свеце лепшай долі —  
Несці жытні колас праз вякі. 



 

* * * 
 
Ручай пяе ў яры на донцы,  
Бярозы не хаваюць слёз.  
Прынёс у дзюбе бусел сонца,  
I пыл заморскі з крыл абтрос. 
 
Вітаю вас, вясны прыкметы,  
Абновы лепшыя з абноў...  
Зноў бусел, як i я, сагрэты  
Дымком, што ўецца з каміноў. 
 



 

* * * 
 
Белы-белы, як лунь, 

стаў з сяўнёй ля мяжы,  
Прыгалублены сонейкам веснім.  
У старога рука 

ўсхвалявана дрыжыць —  
Ён пачуў жаўруковую песню. 
 
Моцным духам шыбае ад цёплай зямлі,  
Шэпча дзед ёй сакрэтныя словы...  
Не глыбока, не мелка 

зярняты ляглі, 
Устане колас — 

жыцця i працяг, i аснова. 



 

ДОМА 
 
Не вымерыш позіркам, 

хоць i захочаш,  
Зямлі запаветнай размаху, красы.  
Прыветны прастор забягае у вочы, 
Ад краю да краю — азёры, лясы. 
 
Напоўнена сэрца жаданым спакоем —  
Жыццё без супынку вядзе баразну...  
Палын асцярожна пагладжу рукою,  
Па-свойску ігрушы яшчэ падміргну. 
 
Духмянае поле ў палон забірае,  
Гляджу, як стартуюць у свет жураўлі...  
I нанаў народзіцца думка старая: —  
Ну хто ты, 

ну што ты без гэтай зямлі? 



 

УНУКІ 
 
За плячамі дзядоў вырастаюць унукі,  
I зацішна, i ўтульна на роднай зямлі.  
Хоць яшчэ мазалі не сагрэлі ім рукі,  
Ёсць за што ix любіць i да сэрца туліць. 
 
Бо у нашым краі людзі ўсе нечым здатны,  
Тут для трутняў навек запячатаны мёд.  
Беларус быў заўжды хлебаробам выдатным,  
Ён сягоння — вучоны, шахцёр i пілот. 
 
Не шукаць i нашчадкам сцяжыны 

вакольнай, 
Праз жыццёвыя далі ім крочыць наўпрост.  
Вырастаюць унукі над небам спакойным,  
Устаюць, як дубы, на зямлі ў поўны рост. 



 

* * * 
 
Устае вясёлка маладая,  
Басапож па возеры брыдзе.  
Хлапчукі каменьчыкі кідаюць —  
Чый далей праскача на вадзе? 
 
Нават камень можа лёгка лётаць!  
Захацелася, што не стрываць,  
Даўнюю увішнасць мне ў ахвоту  
Перад імі прадэманстраваць. 
 
Лоўкія «калегі» не пахваляць...  
Ці на шчасце, ці то на бяду,  
Мой каменьчык слізгануў па хвалі  
I пайшоў бясследна пад ваду. 



 

НА РЫБАЛЦЫ 
 
Сонная пацягваецца рэчка,  
Круцяцца стракозы ля кустоў.  
Хлапчукоў галовы, як сланечнікі,  
Свецяць з прыбярэжных чаратоў. 
 
Бы антэны, пругка гнуцца вуды,  
Ані шэпту, ніякой хады.  
Завітаў за серабрыстым дудам —  
Будзь ніжэй травы, цішэй вады. 
 
Не засні ў той міг, калі імкліва  
Дасць нырца лянівы паплавок.  
Вочы засціць, шчыпле нецярплівасць,  
Ўздрыгвае душа, што ні ківок. 
 
А рачулцы ўсс яшчэ няцёпла  
Між густых зялёных мурагоў,  
Ад світальнай свежасці пацёпвае  
Плечукамі ціхіх берагоў. 



 

* * * 
 
Над вачамі азёр  
Бровы воблакаў белых.  
Да вады мкнецца бор,  
Задуменны, знямелы. 
 
Слаўна як па зямлі!  
Ды над колкаю пожняй  
Кружыць вогненны ліст  
Мо апошняя пошта? 
 
Чалавеку глядзець,  
I любіць, i здзіўляцца.  
Толькі нітцы надзей  
Час прыйдзе абарвацца. 
 
I святлець галаве,  
Бо i горка, i ўсцешна...  
Ля абрыву плыве  
Верасовая сцежка. 



 

Хваляванне 
 
 

Як многа значыш ты адна,  
Ты для мяне — зямля i травы,  
У завіруху ты — зіма,  
У час цвіцення ты — вясна...  
Душу высвечваеш да дна,  
Як промень сонечны, ласкавы. 



 

ТАБЕ АДНОЙ 
 
Табе адной я нёс пяшчоту,  
Ды па дарозе разгубляў  
Сярод снягоў, слаты, спякоты,  
Сярод сяброў, пустых забаў. 
 
Прыйшоў нятоптанаю сцежкай  
I стаў, як месяц, пры акне.  
А ты з даверлівай усмешкай  
Глядзела моўчкі на мяне. 
 
Без ушчуванняў i папрокаў  
Руку малую падала,  
I я пайшоў няспешным крокам  
На водбліскі твайго святла. 
 
I слова, што ў душы звінела,  
Цвіло чаромхавай вясной,  
Было таксама зразумела  
Табе адной, табе адной. 



 

ЕДУЦЬ МАЛАДЫЯ 
 
Сонца высіцца над вёскай,  
Як вясельны каравай. —  
Едуць, едуць! — пагалоска  
Паляцела з краю ў край. 
 
Песняй даўняй свет абуджан —  
Пастараліся сваты.  
Па дарозе, нібы ў бубен,  
Б'юць зацята капыты. 
 
Чорнай хмаркай — коней грывы,  
Вэлюм — птушкай трапяткой.  
Тройка коціцца імкліва  
Заінелым бальшаком. 
 
Ім дваім не страшна сцюжа,  
Iм бы так не дзень — гады.  
Маладая рдзее ружай,  
Ясны месяц — малады. 
 
Вы мяне прабачце, людзі,  
Ды ў вазок бы сеў i сам...  
Каб аж сэрца рвала грудзі,  
Каб аж полаз — напалам! 



 

УСПАМІН 
 
Ты помніш? Ноччу чорнай,  
Як месяц не свяціў,  
Крадком — у дзедаў човен  
I наўпрасткі у ціш. 
 
Нас туманы хавалі,  
I вецер быў нам брат.  
А човен неслі хвалі  
Да берага, у сад. 
 
Там яблык самы спелы,  
Што ўпаў пад ногі нам,  
Нібы Адам i Ева,  
Дзялілі напалам. 
 
Світання спеў празрысты,  
Ты ў ім цвіла, жыла...  
Мы прыплылі на прыстань,  
Ды толькі без вясла. 
 
А дзед злуе уранні: —  
Бач, чэрці, не да сноў...  
I у цяньку старанна  
Вясло габлюе зноў... 
 
Ты помніш? Ноччу чорнай  
Іду я за сяло...  
У дзеда новы човен  
I новае вясло. 



 

* * * 
 
Бліскучай плоткай вяліцца  
У чыстым небе сонца.  
Ад смагі дзень аж валіцца,  
Крыніцу п'е да донца. 
 
У мураве някошанай  
Маланкі ног засвецяць.  
Бяжыць дзяўчына з кошыкам,  
За ёй хлапец, як вецер. 
 
Уражана ix смеласцю  
Сунічная палянка...  
Духмянай вуснаў спеласцю  
Апаліць паланянка. 
 



 

КУПАЮ ДАЧКУ 
 
Я шчаслівейшай справы, чым такая,  
Не мог прысніць i ў сне сваім 

найлепшым— 
Дачку купаю, а яна рукамі  
З высокай белай пены нешта лепіць. 
 
Любоў i радасць дораць свету вочы,  
Блакіт у ix цвіце, мігціць цяпельцам.  
Пад даланёй, нібы нацёрта воскам,  
Пяшчотнае яе спявае цельца. 
 
Малая узнялася на каленькі, 
Вымаю цёплую яе з глыбокіх ночваў... 
Тчэ завіруха шлюбныя сукенкі 
Для маладзенькіх яблынь цёмнай ноччу. 
 



 

САД ЦВІЦЕ 
 
На зямлі святлей не будзе,  
Чым у гэты добры час.  
З хат хутчэй выходзьце, людзі...  
Сад цвіце. 

Ён кліча вас. 
 
Кліча свежасцю пялёсткаў,  
Што у кропельках расы.  
Кліча уздыхнуць з палёгкай  
Перад вечнасцю красы. 
 
Ён святлом дзяліцца рады,  
Толькі хоча, каб святло  
Стала завяззю спагады,  
Дабратою прарасло. 
 
Вецер квецень не варушыць.  
Свет замёр... 

Ідуць гады...  
Хай вось так людскія душы  
Расцвітаюць, як сады. 
 



 

ЛЯ «СІКСЦІНСКАЙ МАДОННЫ» 
 
Дыхае холадам з нетраў пячоры,  
Жудасць стаілася ў ёй па кутках.  
Звера бялее абгрызены чэрап...  
Маці люляе дзіця на руках. 
 
Панскі бізун да крыві апякае,  
Кроў, як раса, на худых каласках.  
Сцежка да волі надта цяжкая...  
Маці люляе дзіця на руках. 
 
Полымя ўстала барвовай сцяною,  
Свет даўкім дымам да ніткі прапах.  
Гергет фашыстаў чуваць за спіною...  
Маці люляе дзіця на руках. 
 
Сонечны зайчык па тварах блукае,  
Плешча ля ног цёплай хваляй рака.  
Дорага сэрцу хвіліна такая...  
Маці люляе дзіця па руках. 
 
Неба, ад атамных бомбаў не трэсні,  
Кветкамі, зоры, свяціце ў вяках,  
Вецер, спявай ёй найлепшыя песні —  
Маці трымае жыццё на руках. 



 

* * * 
 
Л іл і 

Увагай шчырай, пацалункамі  
Не надакучыш любай —  
I вочы адтаюць, як лункі,  
I сонечна смяюцца губы. 
 
Уся яна, як сад маёвы,  
Зноў поўніцца святлом пяшчоты...  
Шкада, што казачныя словы  
Мы хочам зберагчы на потым. 



 

* * * 
 
Запамінаю кожны дзень,  
Якім ён ёсць запамінаю —  
I сонца над зялёным гаем,  
I пад старою вішняй цень, 
 
I спевы жаўранка ўгары,  
I пах духмяны колкай пожні,  
Нібыта гэты дзень апошні,  
Апошні на календары. 
 
Прашу яго: ты не мінай,  
Яшчэ такім ці будзе новы...  
I чую— 

нехта шэпча словы:  
— Запамінай, запамінай... 
 



 

* * * 
 
Заснула Зямля — лугавіна Сусвету,  
Як кветкамі, зоркамі зноў расцвіла.  
Гляджу на відовішча дзіўнае гэта —  
Hi зябка, нi цёпла, павер, ад святла. 
 
I ночы, i дні меле вечнасць у жорнах,  
А радасць прыходзіць тады, як міргне  
Сярод забыцця i маўклівасці чорнай  
Агеньчык маленькі ў знаёмым акне. 
 
Ляцяць хай імгненні, як вецер крылаты,  
Як рэкі у мора, сплываюць гады.  
Я родную зорку бацькоўскае хаты  
Між вечных агнёў распазнаю заўжды. 



 

* * * 
 
Ноч слякотная, як пацалунак,  
Нітку часу маўкліва прадзе.  
Ціша нашыя сэрцы галубіць  
Прадчуваннем нязнаных надзей. 
 
Стаць мне хочацца сокам імклівым,  
Што вясною гудзе пад карой...  
Над падушкаю твар твой шчаслівы  
Палымнее світальнай зарой. 

ЗАЛАМІЎ АСІНКУ ХЛОПЕЦ 
 
Заламіў асінку хлопец,  
Думаў — дзеўку прысушу.  
А яна стаіць за плотам,  
Точыць сэрца i душу. 
 
Вусны спелыя, як вішні,  
Бровы, нібы ўзмах крыла.  
Ўсё аддаў бы, толькі б выйшла,  
Толькі б голас падала. 
 
Ах, як хлопец занядужаў,  
Сеў на росную траву,  
I ў цяжкой гаротнай думе  
Звесіў сумна галаву. 
 
Счырванела, як шыпшыпа,  
(Добра, што не так відно!)  
Падышла бліжэй дзяўчына,  
Прашаптала ледзь чутно: 
 
«Пацалую цябе ўпотай,  
Толькі сычам пе глядзі,  
I не стукай у вароты,  
Маю мамку не будзі!» 



 

* * * 
 
Жыццё шуміць, як гай зялёны.  
Пражыты дзень — апаў лісток.  
Ідзе ад каранёў да кроны  
Трывогі восеньскае ток. 
 
I чалавек, нібыта дрэва,  
Жыццёвы спасцігае рух.  
Мудрэе ён ці не мудрэе —  
Наплыў па сэрца новы круг. 



 

* * * 
 
Душа чалавека, нібыта рака,—  
Імклівая плынь i устойлівы бераг.  
Яе дабраты i любові не змерыш,  
Душа чалавека, нібыта рака. 
 
Калі абмялее аднойчы рака,  
То ёй чалавек — дапамога спрадвеку.  
А хто дапаможа душы чалавека,  
Калі абмялее яна, як рака? 



 

ЗАЎВАГА 
 
А ён утаропіцца тупа  
I будзе клясці цэлы свет,  
Калі незпароку наступіць  
На ногі ў трамваі сусед. 
 
I поўны варожасці голас  
Нічым i ніяк не суняць...  
A быў жа i холад, i голад,  
Ды людзі жылі, як радня. 
 
Павагу i добрае слова  
У нашыя мірныя дні.  
Давайце вучыцца нанова,  
Як хлеб у блакаду, цаніць! 
 



 

* * * 
 
У кулаку, як жаўрука-падлётка,  
Трымае сэрца неспакойны век,  
Ды ўсё ж кажу я шчыра — 

гэта плёткі,  
Што чалавек сягоння ачарсцвеў. 
 
Да скону буду з вамі ў добрай згодзе,  
Мае лясы, азёры i палі.  
Сярод людзей сяброў сабе знаходзіў,  
А вы ў душы нязменныя жылі. 
 
Іду да вас i ў ясны дзень, 

i ў слоту,  
Як на спатканне першае — 

дзяўчо, 
Каб зноў адчуць 

бяссонных хваль пяшчоту,  
Лясін шурпатых моцнае плячо. 



 

* * * 
 
Павучок промні ў кроснах кірпае,  
Ападаюць з ляшчыны на дол спарышы.  
I уладна на трон заступае  
Раўнавага ў прыродзе,  
Раўнавага ў душы. 



 

* * * 
 
З абрыву сцежка кінецца —  
Крутая. 
Рабіна жарам дыхае з гары.  
I каляндар увішны год гартае,  
Яшчэ лісток — i сталасць на двары. 
 
Пасланы па зіму, 
Бы ў нейкай змове, 
Над паплавамі трубяць журавы. 
Прыйшла пара вучыцца простай мове 
Лясоў i птушак, 
Ветру i травы. 
 



 

* * * 
 
Халады, халады...  
Пад страху вішні туляцца,  
I на ноце адзінай  
Гудуць правады.  
Месяц выйшаў у неба,  
Як хлопец на вуліцу,  
Семкі зорак лускае,  
Малады, малады... 
 
Халады, халады...  
Сцежка тая замецена,  
Дзе вачамі твае  
Цалаваў я сляды.  
Для другога сягоння  
Косы нанач расплецены.  
А са мной толькі ночка  
I ў сумётах сады. 
 
Халады, халады... 



 

У ХВІЛІНУ ВЯРТАННЯ СНЯГОЎ 
 
У хвіліну вяртання снягоў  
Пазіраюць у неба лясы i азёры,  
А над імі сняжыны, як ціхія зоры,  
Робяць безліч малых i вялікіх кругоў. 
 
У хвіліну вяртання снягоў  
На маўклівай зямлі, 

як ніколі, трывожна.  
Прадчуваючы хуткі палон, асцярожна  
Рэчка мацае хваляй цяпло берагоў. 
 
У хвіліну вяртання снягоў  
Вецер сціх, 

па грўдах акалелых распяты,  
I стаяць заінелыя клёны ля хаты  
Дрэўкамі без палотнішчаў 

зыркіх сцягоў. 
У хвіліну вяртання снягоў  
Бессмяротным так хочацца 

быць чалавеку. 
Толькі ведаю я, 
што бясконцага веку  
Не спытаць, не купіць 

ні ў людзей, 
ні ў багоў. 

У мяне неаплочаных многа 
даўгоў, 

Ды дарма бедаваць, 
сумаваць аб пражытым  

Ў сэрцы шчодрыя мары 
ўзыходзяць, як жыта  

У хвіліну вяртання снягоў. 
 



 

* * * 
 
Даганяюць снягі маладых жураўлёў,  
Стынуць гнёзды, 

як хаты з забітымі вокнамі.  
Захлынулася неба 

пранізлівым воклічам,  
Вецер штосьці шукае 

між сонных палёў. 
 
Пагляджу, i тады пачынаю спяшаць  
Па жыццёвай сцяжыне 

таропкімі крокамі.  
Мне няўцям, што снягі 

дорыць неба высокае, 
Каб святлела зямля 

i мудрэла душа. 
 



 

РАНАК 
 
Бяруся за клямку з ахвотай —  
Што лепей марознай пары?  
На белых далонях сумётаў,  
Як гронкі рабін, снегіры. 
 
А ранак, бы твар немаўляткі,  
Ружовы i чысты такі.  
Спяваюць пад полазам гладкім  
Нацятай струной бальшакі. 
 
А побач сцяжынкаю крохкай  
Залівісты коціцца смех.  
I пахне надрэчнай чаромхай  
Яшчэ не заплямлены снег. 
 
I з мудрасцю, сталай, глыбокай,  
На свет, што ахвота абняць,  
Глядзіць залацістае вока  
Зусім маладзенькага дня. 



 

* * * 
 
Прыходзіць незвычайная хвіліна,  
Калі вастрэе слых, пільнее зрок,  
I нібы гронку росную рабіна,  
Раптоўна сэрца выспеліць радок. 



 

* * * 
 
Я жорсткасці зазнаў урокі,  
Ды больш вучылі дабратой.  
I каб, здаецца, не сурочыць,—  
Жыў i жыву навукай той. 
 
Без боязі адкрыты вочы  
У свет, што вулеем гудзе.  
Лічу я: жорсткасць — гэта ночы,  
А дабрата — высокі дзень. 
 
Хоць цяжка ix паважыць, змерыць,  
Кажу з адзнакай праваты —  
Я ў сілу жорсткасці не веру,  
Я веру ў сілу дабраты. 



 

* * * 
 
Рашаюць людзі розныя пытанні,  
Пакуль жывуць — 

усё пад сілу ім...  
Я сустракаю новае світанне  
Над вершам незакончаным сваім. 
 
Лавіць імгненні — 

вось мая задача,  
I у мяне адно сіло — пяро.  
А свет смяецца ў горы, 

ў шчасці —  
Я кожны раз баюся, што няўдача  
Ударыць, нібы фінка пад рабро. 
 



 

ПАМЫЛКІ 
 
«Не паўтарайце нашых памылак!» —  
Чуем бацькоў клапатлівы загад...  
Часам, як хваляй, словы ix змыла,  
Рэчкай віруе жыццё ў берагах. 
 
Сэрца, прымай i цяжар, i трывогу,  
Сонцам надзеі зярняты спялі!  
Звернем убок,  
Потым — зноў на дарогу,  
Гэтак упарта далей па зямлі. 
 
Будзе napa — i на сцежцы застылай,  
Той, што вяла ад вясны да зімы,  
«Не паўтарайце нашых памылак!» —  
Скажам аднойчы дзецям i мы. 



 

* * * 
 
Без стомы ўсё жыццё шукаць збавення  
У тых радках, што сэрцам падсцярог...  
Ты толькі не прыводзь мяне, натхненне,  
Ніколі да няпраўды на парог. 



 

Водбліскі 
 
 

Даём мы аднойчы прысягу  
На вернасць любімай зямлі.  
Барвовыя водбліскі сцяга  
З маленства на твар мне ляглі. 
 
Не страшна ліхая гадзіна,  
Калі нават сіл нестае,  
Глядзіць, нібы маці, Радзіма  
Уважліва ў вочы мае. 

 
 



 

ЧАКАННЕ 
 
У родны кут імкнуцца птушкі,  
Ca свістам рэжучы прастор.  
Ад крылаў — цені, нібы стужкі,  
Спадаюць на блакіт азёр. 
 
Зямля цвіце: 

— Ляціце, дзеці!  
А для матулі век — зіма...  
I сонца шчодра 

ў шыбы свеціць, 
I ластаўка 

гняздзечка 
лепіць... 

 
А сына ўсё няма, 

няма. 
 



 

* * * 
 
Жаўцеюць на сценах партрэты у рамках,  
Ласкава сыны на матуль пазіраюць.  
А тым не заснуць аж да самага ранку,  
Рукам сваім справы шукаюць, шукаюць... 
 
Засніце, матулі, забудзьце свой клопат,  
I ў сне зарыпяць ціха дзверы у сенцах...  
Сыны, што ляжаць у палях i акопах,  
Ідуць размініраваць боль вашых сэрцаў... 



 

НОЧЧУ 
 
Людзі спяць —  
Спакой над белым светам.  
Mo каб бараніць ix мірны сон,  
Кулямі зярнят набіла лета  
Цёплыя абоймы каласоў. 
 
Ціха ў вёсцы...  
Ды пярун у гневе  
Скалане раптоўна стрэхі хат,  
Бліскавіцамі успыхне неба —  
I адчуе сейбіт —  
Ён салдат. 



 

* * * 
 
Іржавыя крукі ў ствалах хваін  
Трымаюць дрот абвіслы над балотам,  
Дзе чырвань перамерзлых журавін  
Апошпі снег сячэ гарачым шротам. 
 
Я чую покліч хлопцаў маладых,  
Прабіўся ён праз бой i холад смерці...  
Гудуць над галавою правады —  
I адгукаецца на выклік сэрца. 



 

* * * 
 
Землякі, землякі... Вашы ўтульныя гнёзды  
Неаднойчы траплялі у прысак вайны.  
Ды заўжды узнімаліся рана ці нозна  
На былых папялішчах дамы i сыны. 
 
Дзе ты большую вернасць 

зямлі сваёй знойдзеш,  
Дзе такія пакуты убачыш яшчэ,  
Калі кожную раніцу босыя ногі  
Праз падлогу ім вугаль астылы пячэ? 



 

НА ПАРТЫЗАНСКІМ АЭРАДРОМЕ 
 
Прыйду сюды адзін маўклівай ноччу,  
Калі раскіне цемень свой шацёр.  
Нібыта мой сігнал чакае лётчык,  
Запальваю аж да нябёс касцёр. 
 
Вакол пасталі сосны у дазоры...  
Мне полымя вышэй узняць карціць,  
Хоць ведаю, што ён, чырваназоры,  
З гадоў грымотных зноў не прыляціць. 
 
Падкладваю ў агонь сушняк старанна,  
З травой, з сівым туманам гавару,  
Пакуль касцёр, што ўзняўся над палянай,  
Не перальецца раптам у зару. 



 

* * * 
 
Галінка хрусне, як курок,  
Туман перад вачмі растане...  
Ідуць падрыўнікі з задання,  
Я чую ix няспешны крон. 
 
За лесам — рэха мітусні,  
Там дым курыць над эшалонам.  
А на бруснічніку зялёным  
Гараць пунсовыя агні. 
 
Бярозам не забінтаваць  
Таварыша смяротнай раны.  
Маўчаць пад ношай партызаны,  
А боль такі, што не стрываць... 
 
Калі трапляю у бяду  
Ці так, хоць плач, 

мне цяжка стане,  
Тады падрыўнікі з задання  
Па ўзлеску памяці ідуць. 



 

НЯВЕСТЫ ВЁСКІ МУРАГІ 
 

У гады Вя л ікай Айчыннай 
вайньі вёска Мурагі Ушацкага 
раёна была спалена, а я е 
жыхары—расстр аляны 

Тут вечным сном пад травамі высокімі  
Нявесты вёскі стлелай ціха спяць.  
Трывожна слухаюць касцоў глухія крокі  
Старыя яблыні, што ў завязі стаяць. 
 
Мурог мужчыны абыходзяць з косамі,  
Бо кожны ўзмах ix — боль для той зямлі,  
Дзе спеюць, нібы слёзы, буйна росы,  
Дзе травы сумнай песняй узышлі. 
 

Ой, касу расплятай, касу русую,  
Вусны больш не кусай, бо накусаны... 

 
Агорклым яблыкам да жніўня не ўтрымацца,  
Вось першы несаспелы ўніз ляціць...  
I ўсё ж спазналі дзічкі шчасце маці,  
Нявестам жа — матулямі не быць. 
 
I на руках ласкавых ім не гушкаць  
Крамянага, як яблычак, сынка,  
Спяць разам з імі песенькі-пястушкі  
Пра зайку i пра шэрага ваўка. 
 

Прыйдзе, прыйдзе зайка ў сон,  
I ваўка прагоніць ён... 

 
Даўно ўжо дзічкі ветрам абцярушаны,  
Свет цішынёй глыбокаю аглушаны.  
Сшывае вэлюм з маладых снягоў  
Зіма нявестам стлелых Мурагоў. 



 

ВЕРА 
(Трыпціх)  
 
ПРАЛЕСКІ 

«Схадзіце абавязкова ў лес i нарвіце 
пралесак...» 
(З ліста В еры Х аружай брату  В ас ілю 
ад 22 сакавіка 1928 го да.) 

Тры сасны i рака за турэмнымі кратамі,  
Ды зашклёны кавалак тугога блакіту.  
А рукам так ахвота ігліцу пакратаць,  
Сонца промень злавіць, што нясецца з зеніту. 
 
Цёплы вецер сырыя муры не сагрэе.  
Толькі слова «вясна» раптам высвеціць долю.  
Сэнс яго праз гады, праз вякі не старэе,  
Бо вясна — гэта шчасце, каханне i воля. 
 
I напоўняцца сілай схуднелыя грудзі,  
I блакіт для яе, як малому абнова.  
Мкне рука да пяра, каб пачулі ўсе людзі,  
Што нічым не забіць палымянае слова. 
 
Верабей прыляцеў за акрайцам счарсцвелым,  
Каля кратаў халодных заціўкаў старанна...  
А на любым Палессі ў сукеначках белых  
Рвуць дзяўчаткі пралескі на светлых палянах. 
 
ВЕРА ХАРУЖАЯ У ВІЦЕБСКУ 
 
Бялеюць зранку на сценах, руінах  
Загады, 

клічнікам тлустым завершаныя.  
Гоняць людзей на Смаленскі рынак,  
Гоняць жывых глядзець 

на павешаных. 
«Мы ўкралі хлеб i бульбу не з гора,  
Не таму, што заўсёды былі галоднымі»,—  
Дошка над шыбеніцай гаворыць.  
Не верыць бабулька: 

«За што вас, родныя?» 



 

Гудзе натоўп, бы ў віхуру пушча —  
Hi перад кім, ніколі не схілімся ніцма! 
У вачах людзей ад слязы невідушчых  
Спее нянавісць глухой навальніцаю. 
 
Toe i ў сне не прысніцца нікому,  
Што сціплы народ наш адолее, выцерпіць.  
Насустрач бяссмерцю ад дома да дому  
Вера ідзе па разбураным Віцебску. 
 
I кожны крок — гэта выбухі ноччу,  
З руінаў па ворагу — кулі гарачыя.  
Даўно ўжо горад маўчаць не хоча,  
Зводкі Масквы яго голас адзначылі. 
 
...Вокны жаданаму сонцу адкрыты,  
Чырвонае лісце над Віцебскам кружыцца.  
Нашчадкі нясуць па разгорнутых крылах,  
Як песню, імя тваё, Вера Харужая! 
 
* * * 
 
Многа цудоўных хвілін у жыцці —  
Пільна глядзі i уважліва слухай.  
Клін жураўліны імкліва ляціць,  
Лісце аб вечнасці шэпча ля вуха. 
 
Заўтрашні дзень не надобны на той,  
Што дагарэў вечаровай зарніцай.  
Я паланёны жыцця дабратой,  
Вось чаму дорага ўсё да драбніцы: 
 
Дождж, што нячутыа над светам прайшоў,  
Поле, грыбное світанне.  
Кожнаю клеткай, усёю душой  
Зноў адчуваю святло існавання. 
 
Многа ў жыцці непаўторных хвілін,  
Што за жыццё даражэйшае болей?  
I аддаваць яго шлях ёсць адзін —  
Толькі, як Вера, за шчасце, за волю. 



 

НА ПЛОШЧЫ ПЕРАМОГІ Ў ВІЦЕБСКУ 
 
Вечар кружыць птушкаю  
I штыкі ўгары  
Спавівае стужігаю  
Маладой зары. 
 
Смуткам устрывожаны,  
Ля агню стаю,  
I кладуцца водбліскі  
На душу маю. 
 
Знак нязломнай вернасці  
Полымя, бы сцяг.  
Як нідзе, тут верыцца  
У мужнасці працяг. 
 
П'ю маўклівасць белую,  
Як ваду з каўша.  
Адтае знямелая  
Пакрысе душа. 
 
Сэрца смутак выцісні,  
Слёзы прагані!  
Выспелі над Віцебскам  
Зоры ў вышыні. 
 



 

* * * 
 
Маланкі — рэактыўныя снарады —  
Малоцяць плечы пругкія зямлі.  
Мне сніцца гул далёкай кананады,  
Мне сняцца хлопцы, што ў палях ляглі. 
 
Яны ў мой сон прыходзяць неаднойчы,  
Дзялюся з імі радасцю, бядой.  
Здаецца мне: маланкі сярод ночы —  
Прамая сувязь з вогненных гадоў. 



 

АПОШНІ ШЛЯХ 
 
Iм  больш не ўбачыць з цеснай дамавіны,  
Як рэчка б'ецца ў сцены берагоў.  
Як палымнеюць ля дарог рабіны  
Трывожным шоўкам баявых сцягоў. 
 
Яны плывуць знаёмым шляхам строга,  
Ix рукі стомленыя на грудзях ляжаць.  
Аркестра медзь расплаўленая стогне,  
I гукі, нібы горкіх слёз імжа... 
 
Як бінты, што прысохлі да раны,  
Адрывае смерць ад нас ветэранаў. 



 

КУЛЯ 
 
Калгасам ладзілі ёй хату —  
Героя маці i ўдаве.  
На шчасце лес быў не багаты,  
А тут адчула, што жыве.  
Дом, як званочак, зграбны, новы,  
Вачамі шыб на свет глядзеў.  
Жытло струхлелае — на дровы,  
Нашто палохаць ім людзей.  
I талака, нібы мурашнік,  
Вянцы раскідала уміг.  
Старое пілаваць не цяжка,  
Ды раптам скрыгат... 

Гоман сціх.  
Глядзела па пілу трывожна,  
Стаў твар бялей ад палатна,  
Калі мужчыны асцярожна  
Вымалі кулю з бервяна.  
Дзень абярнуўся цёмнай ноччу,  
Зноў нібы ў пекле пабыла.  
— Ён ля сцяны стаяў... Сыночак!  
Яна тады цябе звяла...  
Кавалак сплюшчаны металу  
Ператрымала паўсяла.  
А бабка ўсё ў людзей пытала:  
— I як я побач з ёй жыла? 



 

* * * 
 
На брустверы траншэй і рэшткі 

дотаў, 
Што стоены ля вёсак i лясоў,  
Ідзе у наступленне, як пяхота,  
Сцяна густая жытніх каласоў. 
 
Знасіліся вайсковыя мундзіры,  
I ў бацькі зарубцована спіна.  
А тут яшчэ не падпісалі міру,  
А тут ідзе маўклівая вайна. 



 

ПРАРЫЎ  
(Паэма) 

 
Жывым i з агінуўшым, вя до-
мым i невя до мым героя м 
прарыву  фашысцкай блакады 
ля  вёсак  Паперына i Новае 
Ся ло  Ушацкага раёна вясно й 
1944 го да 

ЛІПЕНЬ ДЫКТУЕ ЎСТУП 
 
Сонца ўбівае дакладна i цвёрда  
Промні, як палі, у хвалі ракі —  
Наводзіць тэрміновую пераправу.  
Змучаныя прыпарам шчодрым,  
Чмялі закручваюць вусы-клінкі,  
Падаюць стомлена ў травы. 
 
Лёг i я на аблачынды зялёнай,  
Галаву скошаны хмеліць мурог.  
Дачку павёў да красак ліпень...  
Добра ім у зямлі на ўлонні,  
Уся яна, як завершаны стог...  
У пастуха да спіны кашуля ліпне. 
 
Нa паўдзён каровы сунуцца млява, 
Наскубліся па халадку, 

у пачатку дня,—  
Вымя напоўнена да астатку.  
Зброда ў аер зыкнула жвава,  
Каб утапіць пякучага авадня,  
I зноўку трымацца статку. 
 
Неба раптоўна саспела чарніцай,  
Кроплі з хмар строс ветра парыў,  
Дождж цуруболіць, як малако ў даёнку,  
Шабляй крывой бліспула агнявіца, 
Пярун зямлю страсянуў... 

Прарыў! 
Сарваным рамонкам 

коціцца да мяне Алёнка. 
Не бойся, дачушка.  



 

Бачыш, святлее...  
Вясёлка вясельнай дугой над ракой —  
Для нас стракатая пераправа.  
Глядзі, як дажджынкі зрываюць лілеі...  
На левым беразе мы з дачкой,  
Мінулае — на правым. 
 
Пойдзем туды па цішыні,  
Да донца душы прыхаваем словы...  
Глуха стукнула ў лесе аб карані  
Каня партызанскага падкова. 
 
А ЦЯПЕР МАЁ СЛОВА 
 
Кажуць мне: пра вайну не пішы...  
Што ты ведаеш, хлопец, пра гэта?  
Лепш рыфмуй, як спявае ў цішы  
Добры жаўранак — пестун лета. 
 
Як грымяць ад світальнай пары,  
(Ім супыпу няма да змяркання),  
На абсягу зямлі трактары,  
Сталлю крышачы хмыз i дзірванне. 
 
Як пяшчотная маці ляціць  
Цёплай ластаўкай да калыскі,  
Як для кожнага шчасце ў жыцці —  
Крок наперад ступіць — блізка-блізка.  
Я маўчу. 

Што сказаць мне вам, людзі?  
Радасць з намі была, ёсць i будзе. 
Толькі сцешка маленства 

назад вяртае, 
Сівізной 
Галава маёй маці світае. 
 
Рыняць над нагамі масніцы,  
Ей i гэтай ноччу не спіцца. 
 
Мама, боль не хавай.  
Гавары, гавары... 



 

I я слухаю словы яе да зары,  
I здаецца мне, што ні кажыце,  
То не жаўранка спеў угары —  
Звоняць гільзы ў стаптаным жыце. 
 
То не трактараў велічны спеў —  
Рэжуць поле крыжастыя танкі.  
Змружыць хлопчык павек не паспеў —  
Лязгат гусеніц змяў калыханку. 
 
Гады плывуць туманам пасівелым... 
Нa ложак спасаўкай саспелай 
Падаю, нібы ў баразну. 
Толькі зноў не засну. 
Нада мною мама — вішняю белай, 
Замест калыханкі 

расказвае пра вайну. 
 
Між мінулым i мной 
Яна — сувязной. 
Вось i споведзь яе пачалася... 
Гэта не я пішу, можаце паверыць. 
 
Як у першым класе,  
Маміна рука 

водзіць маю па паперы. 
 
ЧОРНАЯ РАНІЦА 
 
Гоніць колас літы збажына,  
На стагоддзі ў паветры азону.  
А побач з партызанскаю зонай  
Ходзіць з ашчэранай зяпай вайна. 
 
Шэрым туманам, нібы дзеразой,  
Ранак спавіў прысады i хаты,  
Нарэшце дзіравае неба залатаў,  
Каб не сцякала сцюдзёнай слязой. 
 
Певень на жэрдцы, нібы генерал,  
Лопае крыллем, жмурачы вока,  



 

Аглядае сваё чубатае войска,  
А потым сонца кліча: «Пара!» 
 
Толькі нешта бавіцца яно,  
Пэўна, пра пасаду сваю 

не помніць...  
Нібы дачка з вечарынкі позняй,  
Ціха стукнулі промні ў акно. 
 
Сон салодкі, спакойны час.  
Сяннік не намуліць плечы.  
Ды трэба жанчынам 

распальваць печы,  
Мужчынам за коньмі ісці 

на папас. 
 
Плямка сажы, нібыта гузак,  
Сляза ад лучыны дымнай.  
Трэцца ля ног гаспадыні  
Чорны, як ночка, кот-памаўза. 
 
З печы, з полу  
Усе да столу,— 
 
Чуцен па хаце ўладны крок...  
Галодным ніколі не будзеш,  
Калі ў чыгунку сопкая бульба,  
У місе салёны, як доля, гурок. 
 
Няважна, што посна,  
Абы за стол сесці не позна. 
 
Глядзіш, ужо жывот не пусты,  
Прыпасу да вечара хопіць.  
З сенам будзеш, як зараз ухопіш —  
Буяе мурог сакаўны, густы. 
 
Раніца крошкі змяла ca стала,  
Веска гудзе ўжо, як вулей.  
Да плошчы па пыльнай вуліцы  
Калона ўзброеных прайшла. 



 

Імчаць стрымгалоў да яе хлапчукі: 
— Дзядзечкі, вы партызаны?  
Нічога малым не адказалі, 
Толькі ўсміхнуліся чужакі. 
 
Няма прадчування блізкай бяды,  
Як мора, глыбокай, страшэннай.  
Капшукі вымаючы з кішэняў,  
Паважна сунуцца пагаманіць дзяды. 
 
Джалам змяіным зуб залаты  
У старшага бліснуў у роце: 
— Дзень добры, таварышы! 

Як жывёце?  
Што скажаш, дзядуля, нам ты? 
 
Дзед Мацей схіліў бараду,  
I, як заўсёды, пачаў не здалёку: 
- Якая цяпер пры Гітлеры жысць,  
Хоць жыўём у магілу лажысь...  
Атруціў усё сабакар касавокі, 
Каб яго чэрці ўтаўклі ў ваду! 
 
Абступіла «партызан» уся грамада... 
— Столькі ідзём пехатой... 

Папіць бы вадзіцы... 
Подбегам да хат 

за малаком маладзіды: 
— Навошта вам, людцы, тая вада... 
Нясуць запацелыя глякі. 
— Дзякуй богу, не на вяроўках  
Вісяць у хлявах кароўкі.  
П'юць госці, аж бегаюць кадыкі. 
 
На конях мужчыны плывуць талакой.  
Стрыгуць вушамі, не йдуць вараныя —  
Кроў прадчуваннем чорным ные...  
Дзяўчына насустрач, 

махае рукой: 
 

— Мужчынкі, вяртайцеся назад.  



 

Навокал ведаю атрады ўсе чыста.  
Гэта не нашы... 
Чуе сэрца — фашысты.  
Рускім прыкідваецца 

з фіксаю гад. 
 
Адны ў завулак — i да кустоў,  
Другія смяюцца, шыбуюць прама...  
Жывыя, праз гады, 

i цяпер, мама,  
Лічаць сябе за тваіх братоў. 
 
Разняволіла хэўра свае каўняры,  
I з-пад адзежы простай  
Блішчаць чарапы i косткі.  
Смяюцца здаволена, сыта звяры. 
 
Для тупога арыйскага языка  
Цяжка славянскае поўнагалоссе.  
Загергеталі. 
Бабы галосяць,  
Гледзячы на бляск халодны 

штыка. 
 
Стаялі, як сосны — 

камель да камля,—  
I вочы мужчын пометы гнеў выкрасалі.  
Не холадам смерці, a каласамі  
Пахла пад сонцам сырая зямля. 
 
Неба ў пякучай чорнай імгле,  
У полымі вёска канае...  
Сцяжынай знаёмай 

бяжыць сувязная  
З жахліваю весткай у лес. 
 
СЛУХАЮ ЗЯМЛЮ 
 
Зары пагасла вогненная стужка —  
Зняў з галавы кубанку бор стары.  
Людзей, як немаўлятак, сон загушкаў.  



 

Святло у вокнах знікла без пары. 
 
А я стаю на вуліцы маўкліва  
I слухаю курантаў ціхі звон...  
А мо я землякоў сваіх шчаслівых  
Глыбокі, як рака, вартую сон? 
 
А мо заве мелодыя жывая  
Укленчыць з непакрытай галавой  
Перад зямлёй, якую называюць  
Яшчэ дасюль у нас — 

«другой Масквой»? 
 
Ёсць i на мне 

знак гордасці зямляцкай,  
Хоць не гараць на целе зоркі ран.  
Таму што слова сціплае — ушацкі,—  
Сінонім баявому — партызан. 
 
Хаця няма пасведчання, рэгалій,  
Скажу усё ж, што быў я на вайне.  
Калі у маці карнікі стралялі,  
Яны стралялі, значыць, i ў мяне. 
 
Я кратаў бацькі дымныя пагоны,  
Глядзеў, нібы кіно, маленства сны...  
Перапляліся пад калыскай кроны,  
Шумелі дрэвы — міру i вайны. 
 
I сёння дрэва міру разганяе  
Валокі хмараў з пуцявін сваіх.  
А тое — сонца людзям засланяе,  
Як грыб над Хірасімаю, стаіць. 
 
Бяду б любую я лічыў малою,  
Калі б знайшоўся волат-дрывасек,  
I аж над корань, згладзіўшы з зямлёю,  
Вайны праклятай дрэва раптам ссек. 
 
Само сабой нічога не бывае,  
Я разумею, што i гаварыць.  



 

Для гэтай справы велічнай, таварыш,  
Давай сякеры звонкія вастрыць. 
 
Нам, маладым, захоўваць мір i шчасце,  
Бацькамі ўратаваныя ў баях.  
Трымай ж a цвёрда над сабой, сучаснік,  
Абпалены ў прарыве мужным сцяг. 
 
СЫН 
 
Тыфус з касой стаіць над душой, 
Злегла надоўга маці.  
А ёй час нарадзіць надышоў...  
Не радасна, 

жудасна ў хаце. 
 
Цень ад лучыны паўзе па сцяне,  
Сціскае за горла гора.  
I зоркі нават атухлі ў акне,  
Ад дыму ўчарнелі зоры. 
 
Шчасце якое — прывесці жыццё,  
Няважна дачку ці сына.  
A маці ўпадае у забыццё,  
Бабуля дрыжыць, як асіна. 
 
Маленечкі, з драўляную лыжку,  
На свет на світанні 

з'явіўся Мішка.  
Смерць злосна шыпіць: «Адны косці...  
Спяшай хутчэй да мяне ў госці...»  
A маці ёй з забыцця: «Не аддам!  
Будзь здаровым, як вада,  
Будзь багатым, як зямля...» 
 
...Люд барадаты ў зямлянцы маўчыць.  
Хто дапаможа i чым?  
Хто дасць рады? 
Няма ўрача ў атрадзе.  
Няма i лякарства... Быць бядзе...  
Ногі паліць вярста да чужынцаў —  



 

З малым на руках бабуля ідзе,  
За спіной, у мяху, гасцінцы. 
 
Немец-урач — амаль дабрадзей.  
Паважна позірк узвёў да столі,  
За парася i двух курэй  
Сыпнуў з паўшклянкі солі. 
 
Як у кобры, вочкі 

за акулярамі міргнулі  
Кінуў пілюль у жменю бабулі.  
А потым рукою махнуў на дзверы, 
I зноў стаў позіркам 

столь мераць. 
 
Былі надта дорагі тыя пілюлі,  
Таннейшыя лекі ў фашыстаў — 

кулі. 
Яны потым часта «лячылі» Мішку,  
Які быў маленькі: 

не большы за лыжку..  
Старых i малых выгапяюць на лёд,  
I брэша аўчаркай на ix кулямёт... 
 
Чаму мой аловак спыніў свой разбег? 
Чаму запяршыла ў горле? 
Бабуля унука, як зайку, у снег — 
Схавала, чуваць яе голас: 
— Люлі, люлі, люлі... 
Пайшоў кот па дулі. 
Памарозіў лапкі — 
Палез на палаткі. 
Сталі лапкі грэцца — 
Недзе катку дзецца... 
 
МАНАЛОГ У АЎТОБУСЕ 
 
Аўтобус чыхае — 

мясцовы маршрут...  
Як авадзень, ля вуха: 
— Дзе ты, Лёнька? 



 

— Я тут. 
— Хадзі, садзіся, братуха. 
 
Бабка, прымі чыгун з-пад ног,  
I ты, маладзён, не тлуміся.  
А то вы такія — плечы, як стог,  
Пацееце ж толькі над місай. 
 
Дзяўчаткі мае, сыраежачкі,  
Пасаліў бы я вас... 

Няма дзежачкі.  
Дайце я ля вас бачком  
Праціснуся з гэтым мужычком. 
 
Сядай. 

Ну, вось... Аж змокла спіна.  
Улезлі, нарэшце, стрыечны...  
Эх i слаўную сёння нам  
Цётка Маня ўзаб'е яечню. 
 
У вас у Сібіры, кажуць, прастор,—  
Вёрст з сотню на чалавека.  
A ў нас у суботу такі затор —  
Едуць у вёску, бы ў Мекку. 
 
Яно сапраўды, горад — адно,  
Ды й тамака спраў нямала.  
Хто блізкіх не бачыў даўно,  
Хто ў кубел да бацькі па сала. 
 
А дзень, глядзі, заняўся які!  
Дзянёк, як нявеста, харошы...  
Не мацай ты, цётка, свае кашалькі  
Цалейшымі будуць грошы... 
 
Усё у руху, не толькі мы,  
Такі ўжо наш век імклівы.  
Даўно не было ядронай зімы —  
Мяняецца, братка, клімат. 
 
Снегу, як кот наплакаў. 



 

Нібы 
Млын нябесны закрыты.  
Хопіць i сёлета людзям сяўбы,  
У плешынах зноўку жыта. 
 
Ты быў у Сібіры. 

А я — тут.  
Браты, а лёс у нас розны.  
Точыць сэрца мае тэты кут,  
Гэты абшар марозны. 
 
Прыеду. 

Каго прытуліць, абняць?  
З кораня я — апошні.  
Мая вялікая радня,  
Як скошаная пожня. 
 
Ёсць у кожнага з вайны  
Свая пякучая болька.  
A ў мяне цётка Маня ды ты — 

адны, 
Болька мая найбольшая. 
 
Дасюль яшчэ ўвушшу галасы,  
Жудасна рэха рагоча. 
З карэннем ірвуць людзей i лясы  
Блакадныя дні i ночы. 
 
Смерць да сябе ўсё жывое грабе,  
Жорны крыжастыя мелюць.  
Косткі на рукаве, на ілбе,  
Чорны мундзір на смерці. 
 
На печ я ўзбіўся i не злез,  
На вачах маіх — маму, тату...  
Цётка Маня пасля цішком у хату,  
Мяне за руку — i ў лес. 
 
Палец ціснуў самлелы курок,  
Людзі целамі рэчкі гацілі.  
Што за страшны крывавы аброк  



 

У маі мы лесу плацілі? 
 
Не знімаліся тыдзень з нагі,  
Прасмярдзелі 

фашысцкія боты 
ад поту...  

А яны, як кнігаўкі — кугі, кугі...  
Дзяцей грудных 

з купін спіхваюць боты,  
На балотнай вадзе — кругі... 
 
Во, паглянь, якая піла!  
Кажа,— ад гарэлкі слёзы.  
Каб ты, жанчынка, век так піла,  
Як я — нецвярозы. 
 
Вось ты бурчыш каторая:  
— Хопіць, пакінь выццё...  
Для цябе, можа, гэта — гісторыя,  
А для мяне — жыццё! 
 
Вазьмі былое, з душы адбяры...  
Што ты пляцеш, маладзіца?  
У Полацку... Што? 
Гавары! 
— Цётка Маня... 

памірае ў бальніцы... 
 
Аўтобус мчыць.  
Маўчаць браты.  
I цішыня маўчыць сляпая.  
Як кроў праз белыя бінты,  
Зноў успаміпы праступаюць. 
 
НА ВОЛЮ 
 
А лес не спіць. 
Не спяць азёры.  
Плюскочуць хваляй ля камля.  
Ноч чорная, як дымны порах,  
Чыркні — уздыбіцца зямля. 



 

Ніхто не спіць. 
I толькі дзецям  

Сны паглядзець дазволіў лёс.  
Не страшны золкі дождж i вецер  
У зацішку паміж калёс. 
 
Расце людское хваляванне,  
Як рошчына расце ў дзяжы.  
Жыццё i смерць. 

A паміж вамі —  
Хвіліны ніткаю мяжы. 
 
За корань вузлаваты міна  
Учэпіцца гнілым клыком,— 
I падае наўстырч лясіна,  
Як пальцам, дол шкрабе суком. 
 
Ардою пацуковай лезуць  
Цераз завалы чужакі.  
Каторы дзень вісяць над лесам,  
Скуголяць «рамы», бы ваўкі. 
 
I ў гэтай цемені трывожнай,  
Што тоіць безліч мар, надзей,  
Ідуць камбрыгі асцярожна,  
Глядзяць на стомленых 

людзей. 
 
Яны даўно згарнулі карты,  
Атрадам дадзены загад,  
Адзін ён толькі зараз варты:  
— Наперад! Hi на крок назад! 
 
I партызан — семнаццаць тысяч  
На цесным зрытым «пятачку»  
Апошняй клятвай пакляліся  
Прарвацца з боем за раку. 
 
Пад клятвай кулі зробяць росчырк.  
У рукі ўзяты педарма  
На волю самы лепшы пропуск —  



 

Гранаты, сябра-аўтамат... 
 
Схаваны вочы казыркамі,  
На твары набягае цень.  
Яны сягоння у адказе  
За ўсіх — старых, 

жанчын, 
дзяцей. 

Ix першы бой... 
Другі... 

«Жалезка»...  
Як толькі слова празвініць,  
Нацягваецца, нібы леска,  
У памяці падзеяў ніць. 
 
Ідуць, з травы страсаюць росы.  
Маўчаць. 

Маўчанне да пары.  
Ля вуснаў тлеюць папяросы,  
Нібы бікфордавы шнуры... 
 
У небе вогненная кветка  
Не для букетаў расцвіла —  
Уверх рванулася ракета,  
I расхінулася імгла. 
 
Вісіць ракета, як пытальнік,  
Над хвойнікам глухім, густым:  
— Ці будзе па зямлі світанне?  
Ці толькі горкі даўкі дым? 
 
Як быццам пекла, пад нагамі  
Балота, ляда загуло.  
Гараць вялізнымі кастрамі  
Паперна, Новае Сяло. 
 
Хто спыніць ix, 

хто ix не пусціць  
У рукапашнай бой сляпы.  
Не ліст трашчыць тугі капусны – 
Прыклады трушчаць чарапы. 



 

Спіну паказваюць арыйцы,  
Ад жаху не бягуць — 

ляцяць... 
I гневам партызан іскрыцца  
Над групаю ударнай 

сцяг. 
Звіняць ля вуха злосна кулі,  
Нібы сюды з усёй зямлі  
Ураз зляцеліся чмялі —  
Нектар жаданы свой пачулі. 
 
Упаў на верас непрымяты,  
Хрыпіць камбрыг: 
— Сыны... Далей!  
А сэрца выбухне гранатай —  
I перад ім хіснецца лес. 
 
Ca шлей удыбкі рвуцца коні,  
Трэск, 

тупат тысяч ног i крык.  
Цяпер i смерць ix не дагоніць — 
За вышынёю сцяг гарыць. 
 
...Матуля! — хлопчык 

зноў гукае, 
Ды свет пусты, 

бы ўвесну склеп.  
Яго да сорца прыціскае  
Разведчык, 

што ў баі аслеп. 
 
I нацянькі, цераз балота,  
За горла ўзяўшы ліпкі жах,  
Ідзе на блізкія грымоты  
З малым, прыціхлым на руках. 
 
Над імі па лісці сцябае  
Свінцовай пугай кулямёт. 
А партызан малому бае,  
Сціраючы крывавы пот: 
 



 

— Дзе была ты, мышка? 
— На таку. 
— Што рабіла? 
— Малаціла асаку. 
— Што атрымала? 
— Кус сала. 
— Дзе яго дзела? 
— Кошка з'ела... 
 
Яны не думалі аб славе,  
Не з тым вялі ў лясах вайну.  
Стралою вогненная лава  
Прашыла ворагаў сцяну. 
 
Грымелі ноч, а потым ранак,  
Бы мост, пад ботамі байцоў.  
I хруснула, як абаранак,  
Блакады цеспае кальцо. 
 
Ля Ушач удар магутны гэты  
Усіх шаснаццаці брыгад  
Пранесла рэха па-над светам,  
Пачуў ажно берлінскі кат. 
 
Абмыты церпкі пот i раны  
У возеры далёкім Шо.  
Стаялі моўчкі партызаны,  
Жаданы час да ix прыйшоў. 
 
Скупы радок маскоўскай зводкі,  
Салют ля могілак сяброў.  
Смак перамогі не салодкі,  
Салены, як сляза i кроў. 
 
I ўсё ж люд вольны прад вачамі,  
I радасць, сэрца, не трымай!  
Над пушчай груганы крычалі...  
А на зямлі быў месяц май. 
 



 

НА МЯЖЫ З ЗАХОДНІМ БЕРЛІНАМ 
 
Калі бліскала Шпрынгера экстра-рэклама,  
I хлусню бессаромна 

выводзіў неон,  
Я цябе ўспамінаў, пасівелая мама,  
I жадаў, каб у хату прыйшоў 

светлы сон. 
 
Думаў я аб тваёй залатой маладосці,  
Над якою прайшлі 

мук нясцерпных снягі.  
Ды й цяпер прылятаюць 

няпрошана ў госці 
Груганы, 

i у памяці робяць кругі.  
Да вайны люду ў вёсцы 

утрая было болей, 
Чым цяпер. 

Як жахае матулін падлік!  
Дзіўны смех, прыгажосць 

i шчаслівую долю  
Утапіў у блакаду халодны Палік...  
Ля паводкі агнёў 

i трывожна, 
i душна,  

Аб яе апякаюць аблокі крыло.  
А здаецца, згараюць бязвінныя душы  
У кастрах звар'яцелых 

абразлівых слоў. 
У касцюмах шыкоўных, 

не ў касках, пачвары, 
Не ў чарніла, 

у слёзы макнуўшы пяром,  
Строчаць пульхныя, 

як пірагі, мемуары  
У цяпле камфартабельных дотаў-муроў. 
Я глядзеў, 

i крывёй захлыналася сэрца —  
Бразгат зброі дасюль у Еўропе не сціх...  
Хай жа, мама, нянавісці куляй 



 

нясецца 
Наша слова праклёну для вылюдкаў тых!  
 
У СЯБРОЎ 
 
Над горадам вышка, бы шпага,  
Прабіла аблокаў клубы.  
На чэрап зацвілы рэйхстага  
Садзяцца, як снег, галубы... 
 
Здаецца, было гэта ўчора,  
I сэрца прыціхла ў грудзях —  
Ушацкі разведчык Ягораў  
Узнімае над купалам сцяг... 
 
Па дымных шляхах Перамогі  
Пралёг мой турысцкі маршрут,  
Але адчуванпя трывогі  
Няма. 
Нібы дома, я тут. 
 
З усмешкай даверлівай, шчыра  
Берлін сваё сэрца адкрыў. 
Ён працай людзей слаўных вырас,  
Якія ішлі на прарыў. 
 
Прарыў праз вар'яцтвы i зверствы,  
Прарыў праз нацысцкі дурман.  
У заўтра нязломная вера  
Травінай прабіла дзірван. 
 
Нашчадкамі антыфашыстаў  
Адкінуты ўдаўкі блакад.  
Я веру — застанецца чыстым  
Цудоўнае слова: «Фройндшафт». 
 
Хай той, хто цураецца роду,  
Забудзе пра слёзы i кроў.  
А мы не пустое пароды —  
Унукі, сыны змагароў. 
 



 

Нікому не аддадзім мы  
Свой край у віхурах атак.  
Для нас матчын дом i Радзіма  
Не там, дзе найбольшы пятак. 
 
Мо думае хтосьці іначай,  
А мне не забыцца i ў сне  
Рачулкі крынічнай Ушачы,  
Што ў ціхай лясной старане. 
 
Глыбокі мой крэўнасці корань  
Ніхто не дастане з зямлі...  
За сонцам спяшаецца скоры  
Да цёплай вясновай раллі. 
 
У край партызанскай адвагі  
Мне трэба паспець да сяўбы...  
На чэрап зацвілы рэйхстага  
Садзяцца, як снег, галубы. 
 
МАЯ ВЯЛІКАЯ РАДНЯ 
 
Часінай радасці ці гора  
У душы людзям зазірні —  
Там дабраты, любві азёры  
Нявымеранай глыбіні. 
 
Не я апошні i не першы,  
Мая вялікая радня,  
К табе ўсім сэрцам прыкіпеўшы,  
Свой шлях шукаю ў звоне дня. 
 
З табою звязан пупавінай,  
Сярод шаломаў-курганоў  
Вядзе жыццёвая сцяжына  
Нa дым знаёмых каміноў. 
 
У тваёй кагорце быць я рады,  
Ды радасць не прамоўлю ўслых.  
Навошта доўгія рулады  
Слоў красамоўных, ды пустых? 



 

Навошта клясціся ў любові?  
Што знойдзеш лепей клятвы той,  
Што узыходзіць пасля бою  
На травах чырванню густой? 
 
Што знойдзеш лепей клятвы справай,  
Калі далоні ў мазалях,  
А за табою — злева, справа —  
Будынкі абступаюць шлях? 
 
Зямлёй, дзе каласы i краны,  
Іду з узнятай галавой,  
Пякуць тваіх герояў раны,  
Мяне натхняе пафас твой. 
 
Кіруем мы грымотным векам,  
Нам Ленін новы шлях адкрыў.  
За светлы дзень, за Чалавека  
Ідзём рашуча на прарыў. 
 
Я ў гэтым велічным паходзе  
Жыву, забыўшы аб сабе.  
I ўсё, што лепшае знаходжу,  
Знаходжу толькі ў барацьбе. 
 
ЗАМЕСТ ЭПІЛОГА 
 
З дачкою туды, дзе героі  
Апошні рубеж занялі,  
Прыйшлі... Партызан пад гарою  
У бронзе стаіць на зямлі. 
 
Прад ім, неабдымныя воку,—  
Палеткі, азёры, сады,  
I бор — незлічонае войска —  
Змагар у часіну бяды. 
 
Зялёны калышацца бераг,  
Алёнка плыве па траве.  
Вяночак трымае аберуч  
На русай сваёй галаве. 



 

Яна то звініць, як сініца,  
То кветкам ківае здаля,  
I коціцца следам на нітцы  
Паветраны шар, як зямля. 
 
За дзень гэты, добры, спакойны,  
За смех твой шчаслівы, дзіця,  
За тое, каб згінулі войны —  
Аддаць не шкада мне жыцця! 



 

* * * 
 
Зямля мая — карміцелька 

людзей, 
Высокіх мар i дабраты калыска!  
Хачу абняць цябе, прыціснуць 

да грудзей 
Усю — i з кветкамі, 

i з абеліскамі... 

З М Е С Т 
 
1. У AБДЫМКАХ ПАЛЁЎ I ЛЯСОЎ 
Устань да сонца! 
Хлеб  
*** Жыццё кранае нас 
Мы ўсе салдаты 
Аснова  
*** Усюды цуды прыкмячаю 
Наш лес 
Балада 
Роздум 
Талака 
Душа лесу 
*** Цалік за ноч дашчэнту ўзрыты 
ІІрацяг 
Неабходнасць 
*** Мы вырасталі не на булках 
Вечная радня 
Здзіўлепне 
Мая сцяжына 
*** Зямля ў нас, напэўна, такая 
Песня маці 
*** Дарога уцякае паланянкай 
Жнівень 
*** Жыла ты сумленна i проста 
*** За акном у нераце галля 
Памяць 
*** Сонца над мядовымі пракосамі 
Родная песня 
*** Толькі вочы заплюшчу 
Цяплее зямля 
***У змроку плаваюць бярозы7 
Дзед  
*** Абуджан лес сабачым брэхам 
Лён 
*** Якія ночы дорыць жнівень!1 
*** Паліўся дождж раптоўна 
Вясна 
*** Наскрозь прасвечаныя сонцам 
Сейбіту  
*** Ручай пяе ў яры на донцы 
*** Белы-белы, як лунь 
Дома  
Унукі 



 

*** Устае вясёлка маладая 
На рыбалцы 
*** Над вачамі азёр 
2. ХВАЛЯВАННЕ 
Табе адной 
Едуць маладыя 
Успамін 
*** Бліскучай плоткай вяліцца 
Купаю дачку 
Сад цвіце 
Ля «Сіксцінскай мадонны» 
*** Увагай шчырай, пацалункамі 
*** Запамінаю кожны дзень 
*** Заснула Зямля — лугавіна Сусвету 
*** Ноч спякотная, як пацалунак 
Заламіў асінку хлопец 
*** Жыццё шуміць, як гай зялёны 
*'** Душа чалавека, нібыта рака 
З а ў в а г а  
У кулаку, як жаўрука-падлётка 
*** Павучок промйі ў кроспах кірпае 
*** З абрыву сцежка кінецца 
*** Халады, халады 
У хвіліну вяртання снягоў 
*** Даганяюць снягі маладых жураўлёў 
Ранак 
*** Прыходзіць незвычайная хвіліна 
*** Я жорсткасці зазнаў урокі 
*** Рашаюць людзі розныя пытанні 
Памылкі 
*** Без стомы ўсё жыццё шукаць збавення 
3. ВОДБЛІСКІ 
Чаканне 
*** Жаўцеюць на сценах партрэты у рамках 
Ноччу 
*** Іржавыя крукі ў ствалах хваін 
*** Землякі, землякі 
На партызанскім аэрадроме 
*** Галінка хрусне, як курок 
Нявесты вёскі Мурагі 
Вера (трыпціх) 
Пралескі 
Вера Харужая ў Віцебску 
*** Многа цудоўных хвілін у жыцці 
На плошчы Перамогі ў Віцебску 



 

Маланкі — рэактыўныя снарады 
Апошні шлях 
Куля 
*** На брустверы траншэй 
Прарыў (паэма) 
*** Зямля мая — карміцелька людзей 
 
 
 
Законнікаў С .  
 
Устань да сонца. Вершы i паэма. Мн., «Мааст, літ.», 1976.- 128 

с. з іл. 
Клопаты пра бацькоўскую зямлю, захапленне працоўнымі 

справамі сучаснікаў, шчырая лірычная паэтызацыя родных 
краявідаў— такія ў асноўным матывы новага зборніка паэта. 

